
Virabhadrena Dakshadhvaradhvamsakathanam

వీరభద్రేణ  దక్షాధ్వరధ్వంసకథనమ్
Document Information

Text title : Virabhadrena Dakshadhvaradhvamsakathanam

File name : vIrabhadreNadakShAdhvaradhvaMsakathanam.itx

Category : shiva, shivarahasya

Location : doc_shiva

Transliterated by : Ruma Dewan

Proofread by : Ruma Dewan

Description/comments : shrIshivarahasyam | IshAkhyaH dvAdashamAMshaH | adhyAyaH 6

vIrabhadraviShNuyuddham | 108-179 ||

Latest update : December 28, 2024

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 28, 2024

sanskritdocuments.org



Virabhadrena Dakshadhvaradhvamsakathanam

వీరభద్రేణ  దక్షాధ్వరధ్వంసకథనమ్

(శివరహస్యాన్తర్గతే  ఈశాఖ్యే)
(స్కన్ద ఉవాచ)
కశాఙ్కుశాఙ్గుష్ఠసుపృష్ఠతోదనై    -

స్తోత్రైశ్చ  యోక్త్రైః  సుఖలీనచాలనైః  ।
కరీన్ద్రసఙ్ఘష్టకరేణుపుఞ్జ    -

ప్రకీర్ణతామా   రణావనిస్తదా ॥ ౧౦౮॥
ధావద్రథాఙ్గోత్థితరేణురూషితైః   
సుభూషణశ్మశ్రుభిరుద్ధతాసురాః   ।
గణా వికోశీకృతఖడ్గఖేట -
ప్రహారధారాసు  పతన్తి భృఙ్గవత్  ॥ ౧౦౯॥
కోదణ్డదణ్డోద్భవబాణకృత్త  -
వేతణ్డశుణ్డారదఖణ్డసంసృతా    ।
సురోరుముణ్డాజకషణ్డమణ్డితా  
తదా గణేన్ద్రైః  ప్రబభౌ  రణావనిః ॥ ౧౧౦॥
తురఙ్గహేషైర్గజబృంహితారవైః   
శతాఙ్గచక్రావృతనేమినిఃస్వనై   ।
చలత్పతాకావలిధూననైః  సురా
భాఙ్కారభేరీపటహాబ్జనాదైః   ॥ ౧౧౧॥
తురఙ్గమాతఙ్గశతాఙ్గసఙ్ఘై    -
ర్గణాసివిద్యోతితశస్త్రజాలైః    ।
సమావృతం తత్తుములం విరేజే
సురోరుకోలాహలజాతసమ్భ్రమమ్ ॥ ౧౧౨॥
లాఙ్గలముసలైస్త్రిశూలహస్తైః   

సురతా జడతామవాప జన్యే ।
గర్జన్తి   తత్రైవ  గణేన్ద్రసఙ్ఘాః 
పర్జన్యనాదేన  హి తర్జయన్సురాన్  ॥ ౧౧౩॥
తన్నాదతస్తత్ర గజా హయా వృషా
ఉత్కర్షయన్తో  మదమాశు సత్కటైః  ।
నిమీలితాక్షాశ్చ పదాత్తశుణ్డాః
ప్రస్రువుస్తే   శకృదత్ర మూత్రమ్  ॥ ౧౧౪॥
సురసామాన్యకజన్యసమ్భ్రమే
భ్రమతీవ  ప్రమదా  బభూవ సేనా ।
కున్తైఃశకున్తానివ  తే గణేన్ద్రా
నిహన్తుమైచ్ఛత్సురవాహినీం  తామ్ ॥ ౧౧౫॥
అహీనమన్యోః సుమహోరుమన్యో-
రాజ్ఞావశాన్మన్యుమహోఽసృజన్  గణాః ।
తే శస్త్రలాఘవకరైర్వరమణ్డలాక్షి   -
సఙ్క్రామణే ప్రతిహతా  ధృతఖేటపృష్ఠైః  ॥ ౧౧౬॥
అస్యన్త ఏవ విసృజన్తి శరావరోధం
మేఘా ఇవాద్రిశిఖరే  శరవృష్టిసృష్టిమ్   ।
అమోఘమేఘా ఇవ శస్త్రవర్షై  -
ర్గణా  వవర్షుః  సురసఙ్ఘసైన్యే   ।
సమ్పుధ్య చాయోఘన భూమిమధ్యగాః
పపుశ్చ పానాని వసాసవాని ॥ ౧౧౭॥
తౌ చాజిమీయతురుభౌ హరివీరభద్రౌ
రుద్రైః  సురార్భటభటైర్వరశస్త్రహస్తైః    ।
ఖడ్గప్రభానికరతైలశిలాసు    ధౌత-
కూజత్సుపుఙ్ఖసుముఖాః  ప్రబభుశ్చ  లేఖాః ॥ ౧౧౮॥
దక్షః సహస్రాక్షరథేఽమ్బుజాక్ష -
సమన్వితస్తత్ర శరైస్తతక్ష   ।
శతం సహస్రాయుతకోటిసఙ్ఖ్యయా 
సపక్షయుక్తైః  సుపృషక్తసఙ్ఘైః  ॥ ౧౧౯॥

స వీరభద్రోఽపి  పినాకినః సృతైః
శరోరుసారైర్నిచకర్త  తాన్ శరాన్ ।
దక్షం లలాటే త్రిభిరాజఘాన
హరిం చ జమ్భారిమపి స్తనాన్తరే ॥ ౧౨౦॥
చకర్ష చాపం ప్రవవర్ష  బాణాన్
హర్షోరుతర్షైకహృదా   స భద్రః  ।
సురోరుకుమ్భ్యుద్యతకుమ్భమధ్యే
హయోరుసత్సాదిషు తద్రథేషు  ॥ ౧౨౧॥
క్షిప్రం  స వత్సప్రశరైః   సువత్స-
దన్తం సమాకృష్య వృషం ముమోచ ।
తస్యార్ధచన్ద్రేణ   ధనుః శరావరం
చిచ్ఛేద భద్రోఽపి  హిరణ్యదర్శనమ్ ॥ ౧౨౨॥
కచత్కవచమప్యధో న్యపతదాశునారాచకైః
విదారితశిరోధరైర్మకుటకుణ్డలాద్యావృతైః    ।
సురేన్ద్రగణదారణైః   సురగణేషు సాధారణైః
బభూవ ధరణీ తదా భగణపాతవత్స్వర్గతః  ॥ ౧౨౩॥
గోధాఙ్గులిత్రసుశిరస్త్ర   తనుత్రమత్ర
దివ్యాతపత్ర నికరైర్విబభాతి  సా భూః ॥ ౧౨౪॥
తురఙ్గమాతఙ్గనరోత్తమాఙ్గై   -
స్తస్తార విస్తారితశస్త్రవర్యైః   ।
తే భిన్నమర్మదరితాశ్చ వివర్మిణోఽత్ర
వైవర్ణ్యమాపురమరా   గణశస్త్రఘాతైః   ॥ ౧౨౫॥
వర్మాణి తత్ర ససృపుః శరసృష్టివృష్ట్యా 
ముష్ట్యా  చ యష్టిభిరథ  ప్రహరన్తి  జన్యే ।
పతన్తి ధావన్తి పిబన్తి శోణితం
ముఖస్రవం  చోత్ప్లుతిమాచరన్తి  ॥ ౧౨౬॥
కూజన్తి హృష్యన్తి చ నూతనవ్రణైః 
పానీయమానీయత ఇత్యుదారమ్ ।
సా వాజయుక్తా శరరాజిరాజౌ

కూజన్త్యతన్తీవ  రరాజ తత్ర ॥ ౧౨౭॥
ఆగ్నేయ వాయవ్యసురాఖ్యశస్త్రై -
రస్త్రైర్వవర్షతురుభౌ   హరివీరభద్రౌ ।
తస్యాతపత్రధ్వజవాజిరశ్మి -
తత్సరరథిం భద్రగణో  మమన్థ (మమాథ)॥ ౧౨౮॥
రథం తథాక్షం చ సకూబరం రణే
చకర్త బాణైస్తిలశో   గణేశ్వరః ।
చక్రం  చ నక్రాకృతిశక్రియుక్తం 
త్రివిక్రమో   విక్రమతే  రణాజిరే ॥ ౧౨౯॥
వక్రం  చ తచ్చక్రమభూన్నిసృష్టం 
హరేః కరో భద్రగిరిప్రసఙ్గకే    ।
సస్మార వేదాశ్వవహం చ భూరథం
మహారథేశం కిల వీరభద్రః  ॥ ౧౩౦॥
స్విషుః సుధనవానమహో పినాకినం
నైవాస్య  భగ్నో న రథో న కార్ముకమ్ ।
సుదర్శనం వా న చకర్త వై సురో
ద్రాపి  ప్రభాభావిత  ఏష వీరః ॥ ౧౩౧॥
నిషఙ్గిణోఽస్య  స్మృతినోఽక్షయేషుధిః (?)
బభూవ తస్యేశకృపావశాత్తదా ।
సుపర్వణాం సన్నతపర్వభిః శరై -

రఖర్వగర్వం ప్రజహార  గర్వహృత్ ॥ ౧౩౨॥
కక్షోరుకుక్షిస్థితవహ్నినా  సమో
దదాహ తత్రాహ్ని  సురోరువాహినీమ్ ।
గణోత్తమాస్తే చ సుతైలధౌతై  -

స్త్రిశూలఘాతైః   పరిఘైర్గదాభిః   ॥ ౧౩౩॥
నిర్యత్సుమస్తిష్కసుశుక్లలోహితై  -

ర్వ్యసూన్ వసూన్ తత్ర హతాన్ ప్రచక్రుః   ।
తే విశ్వదేవాశ్వరథేషు వాజినో
నిజఘ్నిరే తత్ర గదాభిఘాతైః  ॥ ౧౩౪॥

వాయూన్వినిర్యాయినరాయుషస్తాన్
ప్రచక్రురుచ్చక్రసహస్రధారైః      ।
తరణిం వరుణం తథైవ  వహ్నిం
యమమాప్యానమయన్ శరోరువర్షైః  ॥ ౧౩౫॥
రథసారథివాజియోక్త్రఛత్రా  -

ణ్యపజహ్నుర్గణాపా  ధనాధిపస్య ।
గహనం వివిశుః సురాస్తు శమ్భోః
స్వగణైరుజ్ఝితవాహనాస్త్రవేషాః    ॥ ౧౩౬॥
పరిధావన్తి రణే భృశం వ్రణాఙ్కాః
ప్రపతన్తో  ద్రుతముగ్రరుద్రభీతాః    ॥ ౧౩౭॥
భగ్నాక్షచక్రధ్వకూబరై  రథై -

ర్హయోరుమాతఙ్గశవైః    విభాతి భూః ।
వినిష్కృతాన్త్రోరువసాసృగశ్రు  -

దుర్గన్ధబన్ధానిలసఙ్ఘమత్ర     ॥ ౧౩౮॥
ఊహుః కశాఘాత శితాఙ్కుశాగ్ర -
సఞ్చోదనైరశ్వగజా  రథాశ్చ ।
యోధాన్ సుసన్నాంశ్చ మహోరుయుద్ధే
మాంసాస్థ్యసృక్పూయవసాదిపఙ్కే  ॥ ౧౩౯॥
సురేన్ద్రసఙ్ఘాశ్చ   గణేన్ద్రవృన్దం 
విపాటనారాచశరైర్వ్యపాటయన్  ।
భల్లైః  సుఫుల్లైరివ  కింశుకాభై
ర్దేహే  తతక్షుః క్షతజార్ద్రగాత్రాః   ॥ ౧౪౦॥
ప్రాసాసిహస్తాన్ముసలైర్విశస్తాన్ 
ధ్వస్తాన్ చకారాశు గణేశవాహినీ ।
గదాభిభగ్నోరువలగ్నమధ్యమాన్
నగ్నాన్ప్రదుద్రావ  సుమానహర్షాన్  ॥ ౧౪౧॥
విశాలవక్షః సుకవాటపాటనైః
స్కన్ధే తథా కోమలకణ్ఠమూలే  ।
గణేశ్వరాశ్చాపశరాసిపాణయో

యజ్ఞోపవీతాకృతి  చిచ్ఛిదుః సురాన్ ॥ ౧౪౨॥
హసన్తి కేచిత్ప్రవదన్తి కేచి-
న్నృత్యన్తి  తత్రైవ  కబన్ధముణ్డాః   ।
ప్రాసాసిహస్తా  వివృతాన్త్రబన్ధాః 
సమ్బన్ధమీయుర్ధరణీతలేషు   ॥ ౧౪౩॥
పతత్సమదకుఞ్జరం  వరహయోరుదేహాకులం
సుకమ్పితరసాతలంస్ఖలదపారయోధావృతమ్  ।
సుగర్జితసునిర్జరం   గణకృతోరుసన్తర్జనం
బభూవ హ రణాజిరం సురగణౌఘరాగాదరమ్ ॥ ౧౪౪॥
జన్యే తదా తత్ర సుశోణితాపగాః
ప్రసుస్రువుశ్ఛత్రకదమ్బఫేనాః    ।
సచామరాఖణ్డితఫేనబుద్బుదా
నరాన్త్రమస్తిష్కజకూర్మమీనాః  ॥ ౧౪౫॥
దివి స్వర్గలిప్సాం  బహు ప్రార్థయన్తః   ।
సుశస్త్రోరుధారావిగాఢా  ధరణ్యామ్ ।
వేతాలకఙ్కాలబలాదిహర్షదా
గృధ్రేషు  కాకశ్వగణే శివాసు ॥ ౧౪౬॥
భ్రమన్తి  తత్రైవ  శునాం సమూహా-

గృధ్రభ్రమైస్తత్పిశునాలిత్తదా     ॥ ౧౪౭॥
భ్రామ్యద్గృధ్రగణోరుపక్షతిహతాః    సంవీజితాస్తే శవాః ॥ ౧౪౮॥
గజాశ్వరథపఙ్క్తిసన్నిహతసాదిసత్సారథిః
ప్రతోదవరహస్తతో  మృతనిరస్తశస్త్రాఙ్కురైః   ।
ప్రకీర్ణమణిభాణ్డకైర్వివృత     నేత్ర జిహ్వాస్యకైః
ప్రకీర్ణమభవత్తదా   రణతలం సుదుర్దర్శనమ్  ॥ ౧౪౯॥
కుథాఙ్కుశపదాహతిప్రబలమాంససమ్పర్కత -
స్ఖలద్గణశరారవైర్మృతిమవాపురేవం    సురాః ।
త్రిదశా  విదశాం దశామవాపురేవం
గణశస్త్రైర్నిహతాశ్చ  కాన్దిశీకాః  ॥ ౧౫౦॥
తథేహ గణపుఙ్గవః  శరవరోరుధారాదిభిః

సురాసురగణం వ్యధాత్ భగణనాథచూడాజ్ఞయా  ॥ ౧౫౧॥
రటత్కరటిగర్జనైర్హయవరోరుపాతస్వనైః     ।
బభూవ ధరణీ తదా సకరుణారుణా శోణితైః  ।
ప్రభగ్నరథచక్రకప్రశిథిలాక్షనేమిస్వనైః     ।
రరాజ రణభూస్తదా గణగణోరుబాణైర్హతా   ॥ ౧౫౨॥
ధ్వస్తాక్షసత్సారథిసత్పతాకా-

సుఛత్రహీనాన్నిపపాత  మాధవః ।
స్వకాం స్త్రియమాలిలిఙ్గిషు  -

రభ్యుత్థో దక్షయుతః స వాసవః ॥ ౧౫౩॥
విహఙ్గమం  తం ఖగమం పురఃస్థితం
విష్ణుః  సమారుహ్య చకార లాఘవమ్ ।
గోమాయుమాయేవ స మాయయాఽస్త్రకా -

ణ్యవాసృజత్తత్ర గణేన్ద్రదేహే  ॥ ౧౫౪॥
విధౌ ముధైవాథ  స విష్ణురాహవే
వ్యాధాత్స్వకాస్త్రైర్వినివార్య  తాన్ గణాన్ ।
ప్రాధ్మాపయచ్ఛఙ్ఖమదీనవీర్యో 
ధైర్యైకధుర్యః   స గణేశితుః పురః ॥ ౧౫౫॥
తదస్త్రవర్షం   వినివార్య గోవృషో
వర్షప్రకర్షం    సహ తై గణేశ్వరైః  ।
శరాన్ధకారం  చ విభిద్య సాయకై -

ర్మయూఖమాలీవ స దృశ్యతే స్మ హ ॥ ౧౫౬॥
పక్షీన్ద్రపక్షాణి  శరైః  ప్రచిచ్ఛిదే
తనుం చ పాదౌ చ శరైరఖణ్డయత్   ।
విహఙ్గమస్తత్క్షతజాభితప్తః 
పపాత కూజన్ సహ విష్ణునావనౌ  ॥ ౧౫౭॥
ప్రధ్మాప్య  శఙ్ఖం  స హీ వీరభద్రః
ప్రోవాచ  విష్ణుం  క్షతజావృతాఙ్గమ్  ।
వసన్తకాలోత్థపలాశకద్రుమ  -

ప్రభాసమానాఙ్గమథో   రణస్థలే  ॥ ౧౫౮॥

వీరభద్ర ఉవాచ ।
తత్తే క్వ దైత్యప్రహరోరుచక్రం  
శఙ్ఖం  క్వ తే కౌస్తుభవైజయన్తీ  ।
న దైత్యపక్షస్య  విహారకాలః
సంహారకాలోఽద్య తవేత్యవేహి ॥ ౧౫౯॥
నాహం హిరణ్యకశిపుర్న హిరణ్యనేత్ర
త్రివిక్రమోఽహం   హి తవాస్మి సమ్ప్రతి ।
న రావణోఽహం న చ కంసదైత్యో
న భార్గవః  క్షత్రకులాన్తకారీ  ॥ ౧౬౦॥
విభీషికాం తే కిముతాత్ర జన్యే
ఇషీకనాలానివ సన్దహే  తే ।
క్షీణాక్షికోణేన స దేవముష్ణం
వీక్షన్ సహస్రాక్షమథోఽత్ర  దక్షమ్ ॥ ౧౬౧॥
దీక్షాన్వితం త్ర్యక్షపదే  విరక్తం
లీక్షేవ సన్దహ్య  భగాక్షిసూదనః ॥ ౧౬౨॥
సూత ఉవాచ ।
ఇత్యుక్త్వోత్థిత  ఏవ ఖణ్డకరధృక్  ఖేటాభిఘాతైర్హరిం 
జానుభ్యామథ పాదఘాతనికరైర్వ్యాలోలయత్తత్ర  హి ।
దక్షం దీక్షితమప్యపాస్తశిరసం చక్రేఽథ  రఙ్గస్థితం 
ఖడ్గేనైవ   హరిం హరన్తమసకృద్బ్రహ్మా ప్రసాద్యానమత్  ॥ ౧౬౩॥
బ్రహ్మోవాచ  ।
క్షమస్వ మన్యుం చ సహస్వ విష్ణో -

ర్మహాపరాధం రణవీరభద్ర ।
త్వం త్వీరభద్రోఽసి  సుభక్తబృంహిత-
స్తథాఖిలానాం రణగోఽస్యభద్రః  ॥ ౧౬౪॥
ఇన్ద్రోఽపి  త్రాస  వీరభద్రం
ప్రణమ్య  పాదావుపగుహ్య నాత్యజత్ ।
ఉత్థాయ యాహీతి చ తేన మోచితో
దయావతా ప్రాహ  తదాశ్రులోచనః  ॥ ౧౬౫॥

పాపస్య దక్షస్య సహాయకారణా-

త్సురాసురాస్తే నిహతాస్త్వయాధునా ।
విష్ణోర్యశో  భక్షితమేవ దైత్య -
పాపస్య సఙ్గాదభవత్స్వనాశః  ॥ ౧౬౬॥
అధోక్షజం రక్షతు వా కటాక్షైః
క్షన్తవ్య ఏవాస్త్యపరాధవృన్దమ్  ।
లోకోపకారార్థమసౌ  త్వయాద్య
సంరక్షణీయో నహి నాశమాప్నుయాత్ ॥ ౧౬౭॥
స్కన్ద ఉవాచ ।
నిష్కోశితాసి స జహార సద్య-
స్తత్కేశపాశం విధివాక్యతోషితః
సారథ్యకౌచిత్యసుసామవాక్యై -
ర్జహర్ష  తత్రాశు  స వీరభద్రః  ॥ ౧౬౮॥
శ్వసన్తమాసన్నసుదుఃఖఖిన్నం
గచ్ఛేతి తత్రాహ  హరిం క్రుధా  గణైః  ।
త్రపానతో  మాధవ ఏవ నత్వా
గణేన్ద్రముఖ్యం  ప్రయయౌ  స్వలోకమ్ ॥ ౧౬౯॥
ఖగం సముజ్జీవ్య  యథాగతం హరి-
ర్దక్షేఽత్ర  నిర్విణ్ణమనా  బభూవ ।
తా దక్షపత్న్యః సురవర్యపత్న్యో
యత్నాదుపాలభ్య పతీన్ రణాఙ్గణే  ॥ ౧౭౦॥
విముక్తకేశ్యః ప్రరుదన్తి  సఙ్ఘశో
వైవర్ణ్యమాలిన్యసబాష్పలోచనాః   ॥ ౧౭౧॥
హా దక్షపక్షసురతాఽద్య గతాత్త భాగే
లక్షేవ ధృష్టా నిఖిలా గణేశ్వరైః  ।
కస్తం ప్రసాదయతి  చాపధరోగ్రబాహుం
ప్రయామ  సర్వాః శరణం హి నో గతిః ॥ ౧౭౨॥
ఇత్యేవముక్త్వా ప్రణతాః  సురాఙ్గనాః

సంసాన్త్వ్య బాష్పాణి నిగృహ్యతామితి ।
ఉవాచ భద్రోఽత్ర  వచస్తదానీం
నిన్దా శ్రవాయాః  ఫలమేతదీశితుః ॥ ౧౭౩॥
అశామ్భవసహాయకృద్భవతి పాప ఊనాఙ్గకో
మహేశ్వరదయోజ్ఝితో  జ్వలితలోలభాలానలైః  ।
విదాహయతి తం పరం సుఖవరం వా త్యజేత్
విలోకితమిదం యథా మఖవిభఙ్గవిఘ్నం  మహత్ ॥ ౧౭౪॥
సూత ఉవాచ ।
అలీకనీత్యా సురసత్తమానాం
పినాకినయా స్థిరభక్తివర్జితా    ।
వినాశనీ సా ప్రబభౌ  తదానీం
సౌదామనీ చాతిచలేవ కామినీ ॥ ౧౭౫॥
జగర్జుర్గణేన్ద్రా    ముదా తం గణేన్ద్రం
ప్రకృష్టోరుఘోషైర్దివం     గాం భినన్తః (?) ।
క్షయద్వీరపాదార్చకో వీరభద్రో
జయత్యేవ దక్షసుహృద్దేవ  సఙ్ఘమ్  ॥ ౧౭౬॥
సన్ధుక్షితాఘోక్షజ  ఏష వీరో
జయత్యేవ ఈశార్చనాసక్తచిత్తః  ।
మహాభస్మరుద్రాక్షభాజాం  శరణ్యో
న గణ్యోఽస్య సామ్యే భవేత్కోఽపి వీరః ॥ ౧౭౭॥
వవర్షురబ్దాః   కుసుమోరువర్షం
వవుశ్చ వాతా సుఖసారశీతలాః ।
విస్రస్తవిశ్వం   ప్రజగామ  హర్షం
జగ్ముశ్చ శాన్తిం కిల సర్వలోకాః ॥ ౧౭౮॥
హరప్రసాదేన  స వీరభద్రో
రమావరం తం ప్రదదార  సాయకైః  ।
దక్షోఽపి సంశిక్షిత ఏవ దేవై
జగామ రుద్రం  స పితామహేన ॥ ౧౭౯॥
॥ ఇతి శివరహస్యాన్తర్గతే  వీరభద్రేణ  దక్షాధ్వరధ్వంసకథనం సమ్పూర్ణమ్  ॥

-॥ శ్రీశివరహస్యమ్  ।ఈశాఖ్యః ద్వాదశమాంశః । అధ్యాయః ౬ వీరభద్రవిష్ణుయుద్ధమ్  
। ౧౦౮-౧౭౯ ॥

- .. shrIshivarahasyam . IshAkhyaH dvAdashamAMshaH . adhyAyaH 6 vIrabhadraviShNuyuddham

. 108-179 ..

Notes:

Skanda స్కన్ద narrates (to Jaigīṣavya జైగీషవ్య ); about the formidable Vīrabhadra వీరభద్ర
(a.k.a Bhairava భైరవ  due to His frightening appearance) who had manifested from the

dreadlocks of Śiva శివ and as commanded by Him, arrives at the venue of Dakṣa-Adhvara

దక్ష అధ్వర with a terrifying army. Vīrabhadra వీరభద్ర sets fire to the stage and with

His army of Gaṇa-s గణాః unleashes terror and chaos amongst the participants of the

Dakṣādhvara దక్షాధ్వర in order to teach them a lesson, in which He duly succeeds.

